VRIJEDNOSTI NOĆNE NAFILE

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu i sve sljedbenike.

Braćo moja u Islamu! Sutra navečer, akobogda, nastupa mjesec hadža i kurbana - Zul-hidže. Sutra nastupa i period za koji je vezana zakletva Uzvišenog Allaha: ''Tako mi deset noći!'' (El-Fedžr, 2.) To je period koji je najdraži Allahu, dž.š., i tim povodom danas, u mojoj 100.-oj džumi u ovome džematu, želim govoriti o jednom od Allahu, dž.š., najdražih ibadeta, a to je noćna nafila.

O ovom djelu Dragi Allah govori na nekoliko mjesta u Kur'anu, prilikom čega On pohvaljuje te klanjače i obećava im nagradu. Poslušajmo sada jedan primjer: ''Njihovi bokovi se lišavaju postelja i oni se Gospodaru svome iz straha i želje klanjaju, a dio onog što im Mi dajemo udjeljuju. I niko ne zna kakve ih skrivene radosti čekaju, kao nagrada za ono što su činili.'' (Es-Sedžda, 16-17.)

Vrlo je zanimljivo to što Uzvišeni Allah kao odliku ovih ljudi navodi da oni udjeljuju dio onoga što im je On dao. To može imati dva značenja: a) da samo ljudi koji udjeljuju, klanjaju i noćnu nafilu i b) da noćna nafila djeluje na ljude, pa onda oni udjeljuju.

A o vrijednosti noćne nafile govori i nekoliko hadisa, a mi ćemo obratiti pažnju na jedan od njih, u kome Poslanik, a.s., kaže: ''Obavljajte noćni namaz, jer je to osobina vaših dobrih predaka, lijep način približavanja Allahu Uzvišenom, on sprječava grijehe, razlog je za brisanje loših postupaka i otklanja bolest iz tijela.''

Braćo moja! Mislim da su nam navedeni ajeti i hadis dali dovoljno argumenata da shvatimo kolika je vrijednost noćne nafile i da će nas oni podstaći da razmislimo o ovome ibadetu kako bismo ga uveli u naš svakodnevni život.


Naravno, noćna nafila nije lahka. Valja ustati onda kada je čovjeku najslađe da spava. Nekada, opet, čovjek ne može klanjati nafilu, jer radi noćnu smjenu. Nekada je čovjek ne želi klanjati, jer se želi naspavati za prvu smjenu (bez obzira što su Dragom Allahu dovoljna i dva kratka rekata noćne nafile). Nekada čovjek nije zainteresovan za noćnu nafilu, jer misli da ima dovoljno sevapa i da je već osigurao Džennet. Nekada čovjek izbjegava noćnu nafilu, jer misli da je kod Allaha odabran zbog nekih drugih djela. Eh, zbog svih tih razloga za neklanjanje noćne nafile, a sa željom da u nama probudim želju za tim ibadetom, ja sada želim sa vama da podijelim neke rezultate istraživanja vezanih za klanjanje noćne nafile. 
Istraživanja su, naime, pokazala, ono što smo naveli u hadisu, da noćni namaz otklanja bolesti iz tijela. Dakle, prelazimo opet na medicinu! O čemu se radi? 
Dokazano je da ustajanje noću umanjuje lučenje hormona kortizola, što je posebno izraženo u zadnjoj trećini noći. Na taj način se sprječava iznenadno povećanje razine šećera u krvi, koje predstavlja posebnu opasnost za dijabetičare, kao što sprječava i naglo povećavanje krvnog pritiska, koji vodi moždanom udaru i srčanim tegobama. 

Isto tako, noćni namaz umanjuje mogućnost grušanja krvi u veni očne mreže, koje nastaje zbog sporog protoka krvi tokom sna. Zatim, umanjuje se i mogućnost tromboze krvi zbog malog uzimanja tekućina ili, pak, dehidracije, ili pretilosti ili teškog disanja, što sve otežava povratak krvi iz glave.

Noćni namaz donosi poboljšanje kod bolesnika od artritisa, bio to reumatizam ili neka druga slična bolest, što dolazi kao rezultat kretanja i trljanja vodom prilikom uzimanja abdesta.

Noćni namaz, putem ujednačenih namaskih pokreta i lagahnog istezanja, predstavlja uspješan lijek za ono što se naziva ''hronična iscprljenost''.

Noćni namaz poboljšava smanjenje triglicerida, koji se talože u krvi, a posebno poslije večere koja sadrži mnogo masnoća, koja čovjeka izlaže opasnosti od oboljenja krvnih sudova. Ove masnoće su u 32% slučajeva razlog oboljenja krvnih sudova.

Noćni namaz umanjuje opasnost od smrti, koja može biti uzrokovana infarktom, moždanim udarom, kao i nekim vrstama tumora. Također, noćni namaz umanjuje opasnost od iznenadne smrti koja dolazi kao rezultat poremećaja rada srca.
Noćni namaz aktivira memoriju čovjeka kao i različite intelektualne funkcije mozga, zato što se na noćnom namazu uči i razmišlja o Kur’anu, uče dove, te ponavlja zikr. 
Noćni namaz sprečava pojavu Alzheimerove bolesti, senilnosti, depresije i dr. bolesti.

Braćo moja draga! Mislim da sam vam dao dovoljno razloga za razmišljanje o noćnoj nafili. Pa bujrum! Uživajte u druženjima sa svojim Gospodarom, u trenucima kada je On najbliži svojim robovima i kada im nudi mjesta vrijedna hvale (u Džennetu)! (El-Isra', 79.)

Molim Dragog Allaha da nam podari snagu i zdravlje kako bismo mogli naredne dane, koji su najdraži Dragom Allahu, provesti u činjenju Njemu najdražih djela: postu, zikru, noćnoj nafili i klanju kurbana. Amin.
